
28.05.2008, 13:32 АМНЕСТИ ИНТЕРНЕШЕНЕЛ ЗА МАКЕДОНИЈА

ПОЗИТИВНО ЗА ПОЛИЦИЈАТА И ПРАВОСУДСТВОТО, НО ПРОДОЛЖУВА ДИСКРИМИНАЦИЈАТА НА РОМИТЕ

Во Македонија е постигнат напредок во реформите на полицијата и во правосудството, но продолжува дискриминацијата на малцинствата, особено на ромската популација, се наведува во годишниот извештај на Амнести интернешенел за почитувањето на човековите права.

Политичките спорови меѓу претседателот и премиерот, Владата и партиите на Албанците, како и меѓу самите партии на Албанците, ги попречија законодавните реформи, сметаа оваа организација за заштита на човековите права.

Македонскиот Хелсиншки комитет за човекови права продолжи да известува за случаи за малтретирање за време на апсење и притвор, при кои Министерството за внатрешни работи не спровело истраги во согласност со интерните процедури, законот и меѓународните стандарди. Нацрт-законот за јавно обвинителство не вклучува специфични временски рамки за спроведување на истрага, се вели во извештајот.

Амнести интернешенел потсетува на пресудата Европскиот суд за човекови права, според која, властите не спровеле истрага за обвинувањата на Пејрушан Јашар, Ром од Штип, кој бил тепан од полицијата за време на притворот во 1998 година, што претставува нарушување на Членот 3 на Европската Конвенција за човекови права. Судот нареди Македонија да плати 3.000 евра отштета на Јашар.

Организацијата изразува загриженост поради можна прекумерна примена на сила од страна на македонските власти во операцијата „Планинска бура“, чија цел беше апсење на членови на вооружени групи, вклучувајќи и неколку лица кои избегаа од затворот Дубрава на Косово и кои се криеја во областа во близина на границата со Косово.

За време на операцијата во Бродец шест луѓе беа убиени, а 13 уапсени. Сведоци пријавија во Македонскиот хелсиншки комитет дека приведените лица биле тепани, а пет лица беа неколку дена хоспитализирани откако давале отпор при апсење, наведува Амнести интернешенел.

Интерната истрага од Министерството за внатрешни работи заклучи дека „употребата на огнено оружје од страна на полицијата била соодветна, пропорционална, оправдана и неопходна“ и оти приведените биле повредени бидејќи давале отпор при апсењето, се додава во извештајот.

Амнести интернешенел наведува и дека Комитетот за елиминација на расната дискриминација на ОН (ЦЕРД) утврдил дека Македонија не ги исполнила своите обврски кон ромската заедница, во однос на граѓански права, јазикот и пристап до документација потребна за остварување на основните права. 

Македонските власти не успеаја да ги поддржат правата на ромските жени и деца кои што се соочуваат со двојна дискриминација врз основа на нивната етничка припадност и на полот. Дискриминацијата во образованието доведува до тоа само неколку од ромските девојчиња да успеат да завршат основно или средно образование, а нивната постојана неквалификуваност и дискриминација од работодавците доведува до оневозможување пристап до работа во формалната економија. Ромските жени и девојки се соочуваат со дискриминација и кога се обидуваат да пријават домашно насилство кај властите, се наведува во извештајот.

Амнести интернешенел исто така оценува дека на косовските бегалци кои останале во Македонија, државата не успеала да им обезбеди пристап до социјалните и економски права. 

Во документот се наведува дека Македонија се уште не ја ратификувала Конвенцијата на Советот на Европа против шверцот на луѓе. 

Вп извештајот се нагласува и дека министерствата за внатрешни работи и за труд и социјална политика потпишале договори се кои се утврдени протоколи за заштита на децата жртви на трговија со луѓе. Министерството потпиша договор и со невладините организации со кој се обезбедува засолниште на луѓето жртви на внатрешната трговија со луѓе, се истакнува во делот за Македонија во извештајот на Амнести интернешенел за почитување на човековите права во светот.

09.06.2008, 15:57
ИЗВЕШТАЈ НА МАКЕДОНСКИОТ ХЕЛСИНШКИ КОМИТЕТ ЗА ВОНРЕДНИТЕ ПАРЛАМЕНТАРНИ ИЗБОРИ 

НАЈЛОШО ОРГАНИЗИРАНИ ИЗБОРИ ДОСЕГА

Првите вонредни парламентарни избори беа најлошо организирани избори, а тоа го потврдува и одлуката на Државната изборна комисија да се прегласува на близу 10 отсто од територијата на државата каде што живее една четвртина од населението, оценува македонскиот Хелсиншки комитет за човекови права во извештајот за изборите во Република Македонија(ХК). 

- Прегласувањето ќе биде само шанса симболично да се поправи впечатокот од инцидентите од 1 јуни, кои ќе бидат темна дамка за демократските процеси во земјата, се вели во извештајот.
Покрај непристрасно расчистување на инцидентите и доказите дека тоа е сторено по наредба на партиските врхушки, ХК наведува дека партиските водства и самите партии ќе треба да понесат своја одговорност, а се сугерира и санкционирање на докажаната вина со забрана на вршење на партиска должност или на учество на партијата на некои следни избори.

Во односот партија - држава, ХК наведува дека се покажало оти институциите на државата се партизирани и дека единствено што е важно се партиските интереси. Критики се упатуваат на адреса на ДИК, која, како што се наведува, пристапила кон поништување на гласањето на голем број избирачки места по добиените сугестии, наместо да делува како непристрасен орган. Критики се упатуваат и до полицијата, која, според ХК, спроведувала партиски директиви.

Забелешките се однесуваат и на пристрасноста при информирањето на повеќе медиуми, чии сопственици непосредно пред изборите се нашле на изборните листи. Особено се издвојува Програмата на албански јазик на јавниот радиодифузен сервис поради неизбалансираното и пристрасно информирање. 

Хелсиншкиот комитет забележува и за користењето на државните капацитети, средства и инфраструктура во предизборните активности за остварување на партиски цели.

Во доменот на правнички стручни анализи останува и дилемата на неусогласеноста на Изборниот законик со некои закони кои го регулираат правосудството, во поглед на второстепената  жалба на оние кои се сметаат оштетени од одлуките на ДИК. Антикорупциската комисија и Државниот ревизор ќе треба да испитаат и како ќе бидат платени емитуваните предизборни спотови на партиите, смета Хелсиншкиот комитет на РМ. 

ХЕЛСИНШКИ КОМИТЕТ ВО МАКЕДОНИЈА СЕ УШТЕ ИМА ТОРТУРА И ЖРТВИ НА ТОРТУРАТА

Во Македонија се уште е присутна тортурата и  има жртви на тортура, соопшти Хелсиншкиот комитет за заштита на човековите права на Република Македонија по повод 26 јуни – Меѓународениот ден на ООН за поддршка на жртвите од тортура. 

- И оваа година повеќе сериозни случаи на (полициска) тортура се документираат во Хелсиншкиот комитет. Заклучокот се наметнува сам по себе - Тортурата е се уште меѓу нас! За жал и денес жртвите на тортурата се меѓу нас, се вели во соопштението од Хелсиншкиот комитет.

Комитетот апелира новата Влада да ги забрза подготовките за донесување на законот за ратификација на Факултативниот протокол кон Конвенцијата против тортурата и другите нехумани или понижувачки казни. 

Протоколот е нов механизам за превенција и елиминирање на мачењето или другите форми на нечовечко и понижувачко постапување или казнување и нуди поактивен меѓународен и национален механизам за надзор и превенција на мачењето преку регуларни или периодични посети на местата каде се задржани лицата лишени од слобода. Државите кои го ратификуваат Протоколот ја преземаат обврската да назначат, постават или креираат едно или повеќе тела на национално ниво кои ќе бидат овластени да вршат посета на местата на задржување и да ги публикуваат нивните извештаи. 

- Со оглед на големата важност на овој проактивен меѓународен и национален механизам за надзор и превенција на мачењето преку регуларни и периодични посети на местата каде се задржани лицата лишени од слобода со цел интензивирање на заштитата на лицата лишени од слобода, Хелсиншкиот комитет за човекови права на РМ ја повикува новата Влада на РМ за поскора ратификација на Протоколот при што невладиниот сектор да биде дел од процесот на креирањето на телото (а) за превенција од тортурата на национално ниво и да учествува во неговата работа, се наведува во соопштението од Хелсиншкиот комитет.

ХЕЛСИНШКИ КОМИТЕТ-КОНТИНУИРАНО ИГНОРИРАЊЕ НА НАЧЕЛОТО НА ПРЕСУМПЦИЈА НА НЕВИНОСТ 

Хелсиншкиот комитет во контиунитет ги следи случувањата со приведувањата во последните неколку години, и со жалење констатира дека во најголем број на случаи не се почитува начелото на пресумпција на невиност кое е едно од основните постулати на кривичната постапка заштитено со Уставот на Република Македонија и Европската конвенција за човекови права.

“Најнапред во некои случаи постои во најмала рака сомнителна примена на процедурите пропишани со интерните акти на Министерството за внатрешни работи. Согласно Законот за кривична постапка, секој кој е гонет од државата или приватно, го ужива правото на „претпоставка на невиност“. Тоа со сигурност не е она право кое секојдневно го гледаме во Македонија, каде уапсените ги снимаат како ги спроведуваат до истражен затвор или истражен судија, а настанот е топ тема во сите медиуми“, се вели во соопштението од Хелсиншкиот комитет. 

Од таму додаваат дека, со оглед на фактот дека МВР е организатор и реализатор на полициските акции на приведување, сосема е симптоматично како за истите медиумите се точно известени за денот, часот и местото на приведување, па се во можност спектаклот на уривање на нечие достоинство да го прикажат на целокупната македонска јавност. 

Поради сето ова, Хелсиншкиот комитет инсистира на примена на Членот 8 од Европската Конвенција за човекови права, што подразбира дека  при обезбедувањето на информации за осомничени, обвинети или осудени страни во кривичните постапки треба да се почитува нивното право за заштита на приватноста. 

“Особено внимание од страна на државните органи и медиумите  треба да се посвети на штетниот ефект од презентирањето на информацијата која овозможува  идентификација на  овие  лица кои се само осомничени, а не и докажани сторители на кривични дела“, велат од Хелсиншкиот комитет.

Хелсиншкиот комитет појаснува дека во ниту еден случај нема намера да го минимизира правото на јавно информирање, но ги повикува новинарите да бидат внимателни и притоа да не ги повредуваат другите базични права како што се пресумпцијата на невиност и правото на почитување на приватниот и семеен живот. 

Воедно, од Хелсиншкиот комитет ја охрабруваат и оценуват како позитивна борбата на државата против корупцијата и сузбивањето на криминогените дејствија, но укажуваат дека таквите акции не смеат да ги повредуваат основните принципи и заложби за почитување на основните човекови права и слободи, на начин што директно го рушат принципот на пресумпција на невиност, правото на почитување на приватниот и семеен живот, дигнитетот и угледот на личноста, а за сметка на прибирање политички поени, или можеби само анимирање на јавноста.

ХЕЛСИНШКИ КОМИТЕТ ЗА ЧОВЕКОВИ ПРАВА

УСЛОВИТЕ ВО ЗАТВОРЕНИТЕ ИНСТИТУЦИИ СЕ НА МНОГУ НИСКО НИВО

Стари руинирани згради, лоши санитарни услови и пренатрупаност е сликата на центрите во кои живеат лицата со посебни потреби. Ова е заклучокот од посетите на Хелсиншкиот комитет на овие институции. 

Условите за живеење во центарот во Демир Хисар, Демир Капија и Негорци се супстандардни, а недостасува и персонал кој би се погрижил за здравјето на лицата и нивно ресоцијализирање.

- Загрижува фатот што никој не реагира а овој проблем се провлекува повеќе децении - вели  Исо Руси, претседател на Хелсиншки комитет.

Загрижува и фактот што се применува мерката фиксирање, односно врзување на пациентите за кревет. 

- Препорачуваме и апелираме ваква мерка да се користи само како крајна мерка а не како што е случајот со едно лице кое било врзано повеке од месец дена по 12 часа - вели Кети Андриевска Јованова. 

Единствено добри услови биле затекнати во центарот Бања Банско.

- Материјалните услови се многу добри, пациентите се вклучени во повеќе активности - изјави Велцо Мојра Бајрами.

Хелсиншкиот комитет порачува овие забелешки сериозно да бидат сфатени и државата да реагира најбрзо што може. Во текот на идната недела Хелком ќе ја посетат и институцијата во Бардовци. 



